
1924 ГЪЭМ И МЭКЪУАУЭГЪУЭ МАЗЭМ И 1 ЛЪАНДЭРЭ КЪЫДОКI

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

ПщIэ зыхуэтщI щIэ джы кIакIуэхэ!
2020 гъэм фокIадэм и 1-м щIидзауэ йокIуэкI 2021 гъэм и япэ илъэс ныкъуэм 

цIыху хэм яIэ рыхьэну газетхэм, журналхэм Iэ тедзэныр. 

НЭХЪ фыдэзыхьэх, фIыуэ флъагъу къыдэ кIыгъуэхэм Iэ щытевдзэ хъунущ пощт зэ-
пыщIэ ныгъэхэмкIэ къудамэ хэм, почтамтхэм е pod piska.pochta.ru. сайтым.

Iэ тедзэным феужьэ рэкIыну, а Iуэхур иужь дыдэ махуэхэм нэвмы гъэ сыну 
фыкъыхудо джэ.

«Адыгэ псалъэр» зыIэ рыхьэну хуейхэм хъыбар фыдогъащIэ: мази 6-м ди газетым и 
уасэр сом 728-рэ кIэпIейкIэ 76-рэщ. Ди индексыр П 5894.

КъБР-м пощт зэпыщIэныгъэхэмкIэ и федеральнэ управленэ.

Iэ тедзэгъуэр йокIуэкI

Республикэм и Iэтащхьэ КIуэкIуэ Каз-
бек видеоконференц зэпыщIэныгъэ мар-
дэм тету дыгъэгъазэм и 2-м иригъэ-
кIуэкIащ Коронавирус узыфэ зэрыцIа-
лэм Къэбэрдей-Балъкъэрым зыщемы-
гъэубгъуным хуэунэтIа лэжьыгъэхэр 
къызэрызэрагъэпэщымрэ а узыфэм зэ-
рыпэщIэтымрэ теухуа Iуэхухэр зэ кIэ-
лъызыгъакIуэ оперативнэ штабым и зэIу-
щIэр.

ЗЭIУЩIЭМ щытепсэлъыхьащ КъБР-м 
щыIэ санитар-эпидемиологие щытыкIэмрэ 
COVID-19-м пэщIэтыным хуэунэтIауэ меди-
цинэ IуэхущIапIэхэм щызэфIагъэкIхэмрэ.

КъБР-м и Iэтащхьэм къыхигъэщащ эпи-
демиологие щытыкIэр щIыналъэм иджыри 
зэрыщыгугъур. Иужьрей махуэхэм тIэкIукIэ 
хэхъуащ коронавирус зыпкърыту къахута-
хэм я бжыгъэр. И нэхъыбапIэкIэ ар апхуэдэу 
щIыщытыр тест къэпщытэныгъэу ира-
гъэкIуэкIыр куэдкIэ нэхъыбэ зэрыхъуарщ. 
ТхьэмахуитIкIэ узэIэбэкIыжмэ, зы жэщ- 
махуэм тесту 1400 - 1500-рэ яту щытауэ 
арамэ, иджыпсту зы суткIэм республикэм и 
цIыху минищ хуэдизым абы ехьэлIауэ я 
щытыкIэр къапщытэ. Мыхьэнэшхуэ зиIэ 
ехъулIэныгъэу къэплъытэ хъунущ сыма-
джэщхэм щIэлъхэми узыр хьэлъэу зэ фыкI-
хэми я бжыгъэр нэхъ мащIэ зэрыхъуар. 
Абы къыдэкIуэу нэщIу яIэщ гъуэлъыпIэ 
400-м щIигъу.

Абы ипкъ иткIэ, щытыкIэмкIэ жэуап зыхь 
IэнатIэхэм я къалэн нэхъыщхьэр унэтIыны-
гъэ псомкIи профилактикэ лэжьыгъэхэр 
щыщIэгъэхуэбжьэнырщ, псом хуэмыдэу 
къэблэгъа илъэсыщIэ махуэшхуэхэм и пэ 
къихуэу а Iуэхухэр къэбгъэтIасхъэ хъуну-
къым икIи цIыхухэр зыхуэсакъыжын зэ-
рыхуейр, бэлэрыгъ зэрымыхъунур ягуры-
гъэIуапхъэщ. А псори хуэунэтIащ узыфэм 
зимыубгъуным, щытыкIэр нэхъыфI хъу-
жыным хуэунэтIауэ зэфIагъэкIам къыдэкIуа 
зэхъуэкIыныгъэфIхэр щIэгъэбыда хъуным.

«Роспотребнадзор»-м и Управленэу 
 КъБР-м щыIэм и УнафэщI Пагуэ Жырас-
лъэн зэрыжиIамкIэ, коронавирус узыфэр 
къазэреуэлIар зэхагъэкIауэ Къэбэрдей -
Балъкъэрым 2020 гъэм дыгъэгъазэм и 2-м 
ирихьэлIэу щатхащ цIыху 12.904-рэ, абыхэм 
ящыщу 10279-р хъужащ, цIыху 221-рэ абы 
илIыкIащ. Тест къэпщытэныгъэу мин 297-м 
щIигъу, КТ-уэ мин 59-рэ ирагъэкIуэкIащ. 
Госпиталхэм медицинэ дэIэпыкъуныгъэ 
щагъуэт сымаджэ 1437-м, абыхэм ящыщу 
81-р реанимацэхэм щIэлъщ. 

КъБР-м Узыншагъэр хъумэнымкIэ и ми-
нистерствэм къызэритамкIэ, коронавирус 
узыфэ зэрыцIалэр зэуэлIахэр гъэхъу жы-

ным хуэщIауэ республикэм госпиталу 9 
щыIэщ, псори зэхэту гъуэлъыпIэ 1859-рэ 
щIэту, абыхэм ящыщу 1153-м кислород 
Iэмэпсымэхэр ябгъэдэтщ. ГъуэлъыпIэу 
яIэм и процент 77-м сымаджэхэр илъщ.

«Узыфэ зэмылIэужьыгъуэхэр зыпкърыт-
хэр щагъэхъуж щIыналъэзэхуаку сыма-
джэщ» узыншагъэр хъумэнымкIэ къэрал 
 бюджет IуэхущIапIэм щызэфIэкIащ кис-
лород зэкIуалIэ гъуэлъыпIэхэм иджыри 
 57-рэ къахэгъэхъуэнымрэ цIыхубзхэм я 
узыншагъэм щыкIэлъыплъу иIа къудамэм 
щIагъэува гъуэлъыпIэхэм ящыщу 105-м 
кислород ешэлIэнымрэ теухуа лэжьыгъэ-
хэр.

Мы зэманым яужь итщ, хуей хъумэ къа-
гъэсэбэпын хуэдэу, къалэ клиникэ сыма-
джэщ №1-м и етIуанэ корпусым гъуэлъыпIэ 
210-рэ щIэгъэувэным (абыхэм ящыщу 12-р 
реанимацэм епхауэ). Ар зэфIэкIмэ, псори 
зэхэту республикэм апхуэдэ гъуэлъыпIэхэр 
2099-рэ щыхъунущ, абыхэм ящыщу 1309-м 
кислородкIэ цIыхур зэрагъэбауэ Iэмэ псы-
мэхэр яIэу, 154-р реанимацэхэм ейуэ.

СOVID-19-р къеуэлIауэ къахутахэм ящы-
щу 1440-м амбулаторнэ дэIэпыкъуныгъэ 
ягъуэт. Абыхэм ящыщу 1193-м узыр къемы-
хьэлъэкIыу япкърокI, 164-м ику иту, 71-м 
узым и нэщэнэхэр мынаIуэу.

Телемедицинэ чэнджэщхэмкIэ центрым 
цIыхуи 8 щолажьэ. Ар Оперативнэ штабым 
и ХъыбарегъащIэ центрым щыIэщ. Мы 
 зэманым Оперативнэ штабым и 40-15-65 
«линэ пщтырым» епхауэ телефоний, ви-
деолинэу 2 мэлажьэ, сымаджэхэм я 
упщIэхэм дохутыр-терапевтхэм жэуап ира-
ту Iуэхур зэ теухуауэ.

ЗэIущIэм зыщытепсэлъыхьахэр къызэ-
щIа къуэжа нэужь, Оперативнэ штабым и 
IэщIагъэлIхэм чэнджэщ зыбжанэ къы-
халъхьащ туризм IэнатIэм и лэжьыгъэр 
щыIэ щытыкIэм езэгъыу унэтIыным ехьэ-
лIауэ. Апхуэдэу, цIыхухэм я нэгу зегъэу-
жьыныр зи лэжьыгъэ IуэхущIапIэхэм хуа-
гъэувынущ бгым лыжэкIэ къызэрежэх 
Iэмэпсымэхэр щат щIыпIэхэри, цIыхухэр 
кIапсэ гъуэгукIэ къешэкIыным хуэщIахэри 
щIэх-щIэхыурэ дезинфекцэ ящIыну, узы-
фэм ущызыхъумэ нэкIуIупхъуэхэр зызы-
гъэпсэхухэм яIулъыныр, ахэр щыIэ мар-
дэхэм тету зэпэIэщIэу щытыныр, нэгъуэщI-
хэри къызэрагъэпэщыну.

КIуэкIуэ Казбек КъБР-м и Правитель ст-
вэм къалэн щищIащ абы теухуа дэфтэрхэр 
икIэщIыпIэкIэ игъэхьэзырыну.

КъБР-м и Iэтащхьэмрэ
Правительствэмрэ я пресс-IуэхущIапIэ.

КIуэкIуэ Казбек видеоконфе-
ренц мардэм тету дыгъэгъазэм и 
2-м епсэлъащ Къэбэрдей-Балъ-
къэр Республикэм и щIыналъэ-
хэм, къалэ округхэм я админист-
рацэхэм я унафэщIхэм. ЗэIущIэм 
хэтащ КъБР-м и Премьер-министр 
Мусуков А. ТI., КъБР-м и Iэта-
щхьэм и Администрацэм и 
УнафэщI Къуэдзокъуэ М. М., 
 КъБР-м и Правительствэм и Уна-
фэщIым и къуэдзэ Хъубий М. Б., 
КъБР-м ухуэныгъэмрэ псэупIэ-
коммунальнэ хозяйствэмкIэ и 
 министр Бэрбэч А. Хь., КъБР-м 
транспортымрэ гъуэгу хозяйст-
вэмкIэ и министр ДыщэкI А. З.

ЗЭIУЩIЭМ щытепсэлъыхьащ 
 рес публикэм и муниципальнэ щIы-
налъэхэмрэ къалэ округхэмрэ 
 щрагъэкIуэкI ухуэныгъэхэр и кIэм 
нагъэсу лажьэу утIыпщыным ехьэ-
лIа Iуэхухэм, апхуэдэуи лъэпкъ про-
ектхэр гъэзэщIа зэрыхъум.

ЗэIущIэм хэтхэм захуигъазэри, 
КIуэкIуэ Казбек жиIащ ухуэны-
гъэхэр и чэзум зэфIэгъэкIыным, 
лэжьыгъэхэм я фIагъым набдзэ-
нубдзаплъэу кIэлъыплъыным мы-
хьэнэшхуэ зэриIэр.

ЩIыналъэм и УнафэщIым къыхи-
гъэщащ илъэс дызэрытым лэ-
жьыгъэ куэд зэрызэфIагъэкIар. 
Республикэм Ухуэныгъэмрэ псэу-
пIэ-коммунальнэ хозяйствэмкIэ и 
министерствэр и закъуэ ухуэны-
гъэщIэу 50-м елэжьащ. Щэнхабзэм 
и IуэхущIапIэ 19 сыт и лъэныкъуэкIи 
зыхуей хуэзэу зэрагъэпэщыжащ. 
Гъуэгу хозяйствэм и объекту 100-м 
щIигъум елэжьащ.

Абы къыдэкIуэу, къыхигъэщхьэху-
кIащ КIуэкIуэ К. В., и кIэм намы-
гъэса къалэнхэри щыIэщ, абыхэм 
еужьэрэкIын хуейщ, къыкъуэкI 
 лъэпощхьэпохэр псынщIэу лъэ-
ныкъуэ егъэзауэ лэжьыгъэхэр и 
кIэм нэгъэсыпхъэщ. ЗэгурыIуэны-
гъэ зра щIылIа IуэхущIапIэхэу кон-
трактхэм къыщыгъэлъэгъуа фIагъ-
хэм зи лэжьэкIэхэр хуэмыкIуэхэр, и 
чэзум объектхэр зымытхэр жэуа-
пым ешэлIэн хуейщ икIи апхуэдэ-
хэм дзыхь яхуэпщIу ухуэныгъэм еб-
гъэувалIэ зэрымыхъунур хэIущIыIу 
щIыпхъэщ.

КъБР-м Транспортымрэ гъуэгу 
 хозяйствэмкIэ и министерствэм 

КIуэкIуэ Казбек иригъэкIуэкIащ республикэм и 
щIыналъэхэмрэ къалэ округхэмрэ я администрацэхэм

я унафэщIхэр зыхэта «муниципальнэ сыхьэтыр»

къы зэритамкIэ, «Фагъ лъагэ зиIэ 
автомобиль гъуэгу шынагъуэн-
шэхэр» лъэпкъ проектым хыхьэу 
2020 гъэм дыгъэгъазэм и 1-м ири-
хьэлIэу Iуэху 93-рэ зэфIагъэкIащ - 
къыхуагъэув мардэхэм изагъэу 
зыхуей хуагъэзащ автомобиль зе-
кIуапIэ гъуэгуу километри 103-рэ, 
абыхэм асфальтрэ бетонрэ зэхэлъу 
тралъхьащ, гъуэгухэм ящыщу кило-
метр 22-м хуэдизым я Iуфэхэм 
 уэздыгъэхэр щыфIадзащ, гъуэгу 
километриплIым ябгъухэм къэухь-
хэр Iуагъэуващ, лъэпкъ мардэщIэм 
изагъэу лъэс зэпрыкIыпIэ 50 зэ Iу-
зэпэщ ящIащ, абыхэм деж Т-7 лIэу-
жьыгъуэм хуэдэ светофорхэр 
щыфIалъхьащ.

Илъэсым и кIэ пщIондэ къэнэжа 
зэманым гъуэгу километр 18-м ща-
гъэувынущ ахэр къызэрагъэнэхуну 
пкъохэр, лъэсу къэзыкIухьхэм пап-
щIэ зэпрыкIыпIэ 88-рэ зэIузэпэщ 
ящIынущ, апхуэдэуи Бахъсэн къа лэ 

округым зы светофор щыфIадзэ-
нущ. Абы Iэмал къитынущ щIы-
налъэ мыхьэнэ зиIэ автомобиль 
 гъуэгуу километр 40-м нэблагъэ 
 къагъэнэхунымкIэ, лъэпкъ мардэ-
щIэхэм изагъэу лъэс зэпрыкIыпIи 
138-рэ зыхуей хуэгъэзэнымкIэ.

Апхуэдэуи зэфIагъэкIа лэжьыгъэ-
хэм ящыщщ Тегенекли, Бахъсэн 
Ипщэ, Псы хущхъуэхэм я ауз жы-
лэхэм я лъэмыжхэу 2018 гъэм къе -
ха псыдзэмрэ ятIэмрэ трахахэр 
зэрытралъхьэжар, ахэр псори зэ-
хэту метр 80-м щIегъу.

КъБР-м и щIыналъэ гъуэгу фон-
дым щыщу муниципальнэ зэгу хьэ-
ныгъэхэм 2020 гъэм субсидиеу 
 хуаутIыпщащ сом мелуан 300-м 
щIигъу. Муниципалитетиблым ахъ-
шэ псори зыхухахэм къыхуагъэсэ-
бэпащ, адрей тхум лэжьыгъэхр 
иджыри щокIуэкI.

2024 гъэ пщIондэ илъэс къэс 
 ирагъэкIуэкIыну я мурад лэжьы-

гъэхэр яубзыхуащ. «ФIагъ лъагэ 
зиIэ автомобиль гъуэгу шына-
гъуэншэхэр» лъэпкъ проектым 
хыхьэу 2021 гъэм ирагъэкIуэкIыну 
ухуэныгъэхэм ирахьэлIэнухэр къа-
щэхуащ.

Лъэпкъ проектхэр республикэм 
зэрыщагъэзащIэм теухуауэ къэп-
сэлъащ Къэбэрдей-Балъкъэр Рес-
публикэм и Премье-министр Мусу-
ков Алий.

КъБР-м и Правительствэм къызэ-
ритамкIэ, лъэпкъ проектхэм щыуб-
зыхуахэм я процент 79-рэ хуэдиз 
щIыналъэм щызэфIагъэкIащ. Ар 
Кавказ Ищхъэрэ федеральнэ окру-
гым хыхьэ адрей щIыналъэхэм 
ящIахэм нэхърэ нэхъыбэщ. (Зэры-
Урысейуэ къапщтэмэ, псори зэхэту 
лъэпкъ проектхэр ику иту процент 
69,2-кIэ, КИФЩI-м - 66,9-кIэ ща-
гъэзэщIауэ аращ).

Къапщтэмэ, республикэм и щIы-
налъэ 13-м щыщу 11-м щызэфIа-
гъэкIащ «Ущыпсэуну тынш къалэ» 
проектым щыубзыхуахэр, «Спортыр 
ди псэукIэм и мардэщ» щIыналъэ 
проектым хэт районипщIым щыщу 
хым абы ехьэлIа лэжьыгъэхэр щау-
хащ. «ПсэупIэ» лъэпкъ проектыр 
процент 99-кIэ гъэзэщIа хъуащ. 
«Дэтхэнэ зы сабийми и ехъулIэны-
гъэр» проектым ипкъ иткIэ зэфIа-
хын хуей Iуэхухэр 2020 гъэм и фо-
кIадэм и кIэм нагъэсакIэт. Адрей 
проектхэм хыхьэ лэжьыгъэхэри 
 мыгувэу яухынущ.

«Муниципальнэ сыхьэтым» хы-
хьэу апхуэдэу хэплъащ коронавирус 
узыфэ зэрыцIалэм земыгъэубгъу-
ным хуэунэтIауэ Къэбэрдей-Балъ-
къэрым щыщыIэ щытыкIэр зы-
хуэдэм.

КъБР-м и Iэтащхьэмрэ
Правительствэмрэ я

пресс-IуэхущIапIэ.

Коронавирус узыфэм КъБР-м зыщемыгъэубгъуным
хуэгъэпса оперативнэ штабым и зэIущIэ

«Урысей зэкъуэт» Урысейпсо политикэ партыр 
къы зэрызэрагъэпэщрэ илъэс 19 щрикъум ири-
хьэлIэу партым и Къэбэрдей-Балъкъэр щIыналъэ 
жылагъуэ егъэблэгъапIэм 2020 гъэм дыгъэгъазэм и 
1 - 10-хэм къриубыдэу цIыхухэм щаIуощIэ партым и 
къудамэу щIыналъэм щыIэм и унафэщIхэр, УФ-м 
ФедерацэмкIэ и Советым хэтхэр, УФ-м и Къэрал 
Думэм и депутатхэр, КъБР-м и Парламентымрэ 
щIыпIэ унафэр зегъэкIуэнымкIэ органхэмрэ я депу-
татхэр. Апхуэдэ зэIущIэхэм кърохьэлIэ властым и 
гъэзэщIакIуэ органхэм, муниципалитетхэмрэ жы-
лагъуэ зэгухьэныгъэхэмрэ я лIыкIуэхэр.

КъБР-м и Парламентым и УнафэщI Егоровэ Татьянэ 
дыгъэгъазэм и 1-м ВСК мардэм тету епсэлъылIащ я 
щхьэ IуэхукIэ зыкъыхуэзыгъэзахэм.

Республикэм и Хабзэубзыху орган нэхъыщхьэм и 
УнафэщIым зыкъыхуагъэзащ Къэбэрдей-Балъкъэрым 
и щIыпIэ зэмылIэужьыгъуэхэм щыщхэм. Абыхэм я 
гуныкъуэгъуэхэм ящыщт я псэупIэр ирагъэфIэкIуэ-
ным, мэкъумэш IэнатIэм къыщагъэсэбэп щIы Iыхьэхэр 
зы лIэужьыгъуэм къыхагъэкIыу нэгъуэщIым хэгъэ-
хьэным, тхьэкIумэкIыхь гъэхъуным пыщIа ветеринар-
санитар экспертизэ егъэщIыным текIуадэ ахъшэр зы-
хуэдизын хуейм ехьэлIа Iуэхухэр. ЦIыхухэм я упщIэхэм 
хэтт хуэмыщIауэ псэу унагъуэхэм къыщыхъу, илъэ-
сищым къыщыщIэдзауэ илъэсиблым нэс ныбжьым ит 
сабийхэм иратын хуей ахъшэр тэмэму зэраIэрымы-
хьэм, зэрылэжьапIэншэм къыхэкIыу цIыхур учётым 
ягъэуву ахъшэ къратыным, сымаджэм и ныкъуэдыкъуа-
гъэр къегъэлъытэным, къыIаха щIыхуэр щхьэща-
хынымкIэ защIэгъэкъуэным теухуауэ цIыхухэр зыIууэ 
лъэпощхьэпохэм ехьэлIахэр.

ЦIыхухэм щаIущIэм абыхэм гурагъэIуащ я Iуэхум 
 хабзэр зэреплъыр икIи зэрыхуа щытыкIэм къикIыным-
кIэ хэкIыпIэу яIэхэм теухуа чэнджэщхэр иратащ.

- Iуэху куэд абдеж занщIэу щызэфIэдгъэкIыфащ, ауэ 
абыхэм яхэтщ пIалъэ гуэркIэ зэхэгъэкIын хуейхэр. Ди 
къалэн нэхъыщхьэр цIыхухэм я хуитыныгъэхэм теу-
хуауэ хабзэм къигъэувхэр ягурыдгъэIуэнырщ, ахэр 
зыхэт гугъуехьхэм къыхэкIынымкIэ зэрытхузэфIэкIкIэ 
дадэIэпыкъунырщ. Абы къыхэкIыу, зыкъытхуэзыгъэза 
дэтхэнэми и Iуэхур зытетыр щызэпкърыха тхыгъэ хуед-
гъэхьыжынущ, - къыхигъэщащ Егоровэ Татьянэ.

Абдеж къыщаIэта Iуэху псори зэрыдэкIым КъБР-м и 
Парламентым и УнафэщIым и нэIэ тетынущ.

КъБР-м и Парламентым и пресс-IуэхущIапIэ.

КIуэкIуэ Казбек Iэ щIидзащ «Къэбэр-
дей-Балъкъэр Республикэм и Iэта-
щхьэм и саугъэтыр щIэныгъэмрэ ин-
новацэхэмрэ я IэнатIэм ехъулIэныгъэ-
хэр къыщызыха лэжьакIуэ ныбжьы-
щIэхэм етыным теухуауэ» указым.

АБЫ зэрыщыубзыхуамкIэ, щIыналъэм 
и Iэтащхьэм и саугъэтитху илъэс къэс 
иратынущ щIэныгъэ, щIэныгъэ-техникэ 
лэжьыгъэхэр езыгъэкIуэкI щIэныгъэлI, 
IэщIагъэлI ныбжьыщIэхэм, абыхэм я 
щIэныгъэ къэхутэныгъэхэмкIэ естествен-
нэ, техникэ, гуманитарнэ щIэныгъэхэм 
зе гъэужьыным, техникэщIэхэр зэпкъ-
рылъ хьэнымрэ тенологиещIэхэр къэгъэ-
сэбэпынымрэ хэлъхьэныгъэшхуэ хуащIа-
мэ, Къэбэрдей-Балъкъэр Республикэм и 
экономикэмрэ социальнэ IэнатIэмрэ 
щIэм тету заужьыным ахэр хэпщIыкIыу 

сэбэп хуэхъуамэ. Дэтхэнэ саугъэтри сом 
100 000 мэхъу.

ЩIэныгъэлI, IэщIагъэлI ныбжьыщIэхэм 
защIэгъэкъуэным, ахэр щIэныгъэ-къэху-
тэныгъэ Iуэхухэм нэхъ жыджэру къыхэша 
хъун папщIэ а лэжьыгъэм тегъэгуш-
хуэным ехьэлIа Iуэхухэм щытеп сэлъы-
хьауэ щытащ Кавказ Ищхъэрэм и «Мэшы-
къуэ-2020 щIалэгъуалэ форумым и IХ 
зэхыхьэгъуэм ди республикэм щыщу хэт 
ныбжьыщIэхэм, илъэс блэкIахэм а фо-
румым и грантхэр къэзыхьахэм КIуэ -          
кIуэ Казбек шыщхьэуIу мазэм щаIущIам 
щыгъуэ.

Къэбэрдей-Балъкъэр Республикэм и Iэ-
тащхьэм и саугъэт ягъэувар 2021 гъэм 
къыщыщIэдзауэ ятынущ.

КъБР-м и Iэтащхьэмрэ
Правительствэмрэ я пресс-IуэхущIапIэ.

Къэбэрдей-Балъкъэр Республикэм и 
Iэтащхьэ КIуэкIуэ Казбекрэ «Газпром» 
ПАО-м и Правленэм и УнафэщI Миллер 
Алексейрэ Iэ традзащ ди щIыналъэр 
2021 - 2025 гъэхэм газкIэ къызэгъэпэ-
щы нымрэ газыр республикэм тегуэ-
шэнымрэ зегъэужьыным теухуа про-
граммэм.

ДЭФТЭРЫМ къызэрыщыгъэлъэгъуам-
кIэ, компанием Къэбэрдей-Балъкъэрым 
газыр зэрытрагуашэ станцибгъум тех-
никэ и лъэныкъуэкIэ зэхъуэкIыныгъэхэр 
щригъэкIуэкIынущ, зыхуэфащэхэр зэри-
гъэпэщыжынущ икIи газ зэрыкIуэ бжьа-
мий зэпыщIахэр щаиукъуэдиинущ. Абы 
Iэмал къитынущ Дзэлыкъуэ, Лэскэн, 
Май, Прохладнэ, Шэджэм щIыналъэхэм, 
ап хуэдэуи Налшык къалэм газу хуау-

тIып щыр нэхъыбэ щIынымкIэ.
КъимыдэкIэ, Iуащхьэмахуэ щIыналъэм 

щыIэ комбинатым хуэкIуэу газ бжьамий 
укъуэдииным теухуа Iуэхури къыщылъы-
тащ абы.

Компанием къызэритамкIэ, 2020 гъэм 
щIышылэм и 1-м ирихьэлIэу щIыналъэм 
и щIыпIэхэм я процент 96,8-м газыр 
бжьамийкIэ яIэрохьэ, абы щыщу къа-
лэхэр процент 98-кIэ, къуажэхэм я про-
цент 95,2-р гъэсыныпхъэ щхъуантIэкIэ 
къызэгъэпэщащ.

Илъэситхум тещIыхьа программэм 
къыщыгъэлъэгъуахэр зэфIагъэкIмэ, 2026 
гъэм ирихьэлIэу Къэбэрдей-Балъкъэр 
Республикэм и щIыналъэр газкIэ нэсу 
къызэгъэпэща хъунущ

КъБР-м и Iэтащхьэмрэ
Правительствэмрэ я пресс-IуэхущIапIэ.

Къэбэрдей-Балъкъэрым щагъэуващ
республикэм и Iэтащхьэм и саугъэтыр

«Газпром»-мрэ Къэбэрдей-Балъкъэр 
Республикэмрэ Iэ традзащ 2021 - 2025 

гъэхэм ятещIыхьа программэм

Егоровэ  Татьянэ  я  щхьэ
IуэхукIэ  зыкъыхуэзыгъэзахэм

йопсалъэ

Езым фIэфIу жылагъуэ, бэм яфI зы-
хэлъ Iуэхухэм хэтым и дунейпсо махуэм 
и пэ къихуэу Къэбэрдей-Балъкъэрым и 
Iэтащхьэ КIуэкIуэ Казбек епсэлъащ 
республикэм щыщ волонтёрхэу «#Мыв-
месте» зыфIаща Урысейпсо акцэм 
жыджэру хэтахэм.

«ЦIЫХУХЭМ ядэIэпыкъуныр зи псэм 
хэлъ фэри, Къэбэрдей-Балъкъэрым и 
 адрей волонтёрхэми, республикэм щып-
сэу псоми си гум къыбгъэдэкIыу сыны-
вохъуэхъу махуэшхуэмкIэ - Волонтёрым и 
махуэмкIэ!» - жиIащ КIуэкIуэ К. В.

ЩIыналъэм и УнафэщIым дэтхэнэ 
 зыми фIыщIэшхуэ хуищIащ, IуэхуфIхэм    
я зэхэублакIуэу зэрыщытым, я псэм и 
 къабзагъэм, дэIэпыкъуэгъу хуэныкъуэм 
зы щIагъэкъуэну зэрыхьэзырым, дунейр 
нэхъыфI щIыным зэрыхуэлажьэм пап-
щIэ.

«Волонтёрхэр я IэщIагъэкIи, ныбжькIи, 
къызыхэкIакIи зэмыщхьми, ахэр зэкъуе-
гъэувэ цIыхум дэIэпыкъуныр я къалэну 
къызэралъытэжым, социальнэ жэуап-
лыныгъэ зэрахэлъым, щIэгъэкъуэн хуэ-
ныкъуэм сэбэп хуэхъуну зэрыхьэзырым 
икIи а къалэныр гъэзэщIэным зэкъуэту 
яужь йохьэ, я зэфIэкI псори ирахьэлIэ 
щытыкIэ гугъу ихуар абы къишыным, 
цIыхухэм яхуэщхьэпэн папщIи езыхэм 
шынагъэ къащхьэщыхьэнкIэ зэрыхъу-
нуми еплъыркъым», - къыхигъэщащ 
КIуэкIуэ Казбек.

Абы и щыхьэту КъБР-м и Iэтащхьэм 
 къихьащ 2020 гъэр. Пандемиер псом я 
дежкIи икъукIэ гъэунэхупIэшхуэу щытащ, 
абы жылагъуэр иригъэувэлIащ зэкъуэу-
вэным икIи щытыкIэ гугъум къикIын 
 папщIэ къызэгъэпэщыныгъэ Iуэху куэдым 
зрапщытын хуей хъуащ, цIыху къару, 
мылъку куэд къызэщIэгъэуIуэну къигъэу-
ващ.

Дохутырхэмрэ эпидемиологхэмрэ 
ящIы гъуу, республикэм и волонтёр зэщIэ-
хъееныгъэм хэтхэм гугъуехьышхуэхэр 
ятещIащ узыфэ зэрыцIалэм республи -
кэм зыщыщиубгъуа лъэхъэнэм. «Фэ ды-
къэдгъэщIэхъуакъым, фызэкъуэувэри 
къып хуэмылъытэным хуэдиз мыхьэнэ 
зиIэ лэжьыгъэшхуэ зэфIэвгъэкIащ, нобэ-
ми а лэжьыгъэм фыпэрытщ», - къыхи-
гъэщхьэхукIащ КIуэкIуэ К. В.

«Жылагъуэм игъэлъапIэу щытахэм ко-
ронавирусым нэгъуэщIынэкIэ дригъэп-
лъыжауэ жаIэ. СызэригугъэмкIэ, абы нэ-
хъри наIуэ къищIащ Урысейм ис лъэпкъ-
хэм лIэщIыгъуэ бжыгъэ хъуауэ къа-
декIуэкI хабзэхэр. ГумащIагъэр, зыр 
адрейм дэIэпыкъуныр, уи IыхьлымкIэ 
жэуап зэрыпхьыр, зызэхэщIыкIыныр сыт 
зэмани ди нэхъыжьхэм щIэгъэкъуэн яхуэ-
хъуу щытащ гугъуехьхэм япэлъэщыным-
кIэ, а фIыгъуэхэрщ ди жылагъуэм ноби и 
лъабжьэр. ИкъукIэ узыщыгуфIыкIщ а 
псори ди щIалэгъуалэм зэрадэтлъагъур», 
- къыхигъэбелджылыкIащ КъБР-м и Iэта-
щхьэм.

Республикэм щыщ куэд я унэхэм щIэ-
сын хуей хъуащ, узыфэм зыщахъумэн па-
пщIэ, къыщIигъуащ КIуэкIуэ Казбек. Ахэр 
къыхэча хъуат зэса псэукIэм икIи адрей-
хэм я дэIэпыкъуэгъу хуэныкъуэт. Волон-
тёр зэщIэхъееныгъэ зэмылIэужьыгъуэ-
хэм хэтхэм я къару ирахьэлIащ щIэгъэ-
къуэн хуэныкъуэхэм ядэIэпыкъунымкIэ, 
жыджэру хыхьащ «#Мывместе» Урысей-
псо акцэм, зи ныбжь хэкIуэтахэм, зи щхьэ 
Iуэху зыхуземыхуэжхэм, медицинэ лэ-

жьакIуэхэм я гулъытэ лъагъэсын пап -
щIэ.

Акцэм хыхьэу зыщIагъэкъуащ респуб-
ликэм щыщу зи закъуэу псэухэм, хуэмы-
щIа унагъуэхэм щыщхэу дэIэпыкъуныгъэ 
нэхъ хуэныкъуэхэм - волонтёрхэм абыхэм 
хуахьащ ерыскъыпхъэ зэмылIэужьыгъуэ-
хэр зыхэлъ хъуржыну минищрэ ныкъуэм 
щIигъу. Мы зэманми апхуэдэ гулъытэ 
хуащI зи ныбжь хэкIуэтахэм, зыпIыжын 
зимыIэхэм. Псори зэхэту псапащIэ Iуэху-
хэм къыхыхьащ цIыху 650-м щIигъу.

ГумащIагъэм и щапхъэ нэс, КъБР-м и 
Iэтащхьэм къызэрилъытэмкIэ, къагъэ-
лъэгъуащ медицинэ лэжьакIуэхэм. Абы-
хэм ящыщу 70 мы зэманым щолажьэ 
 госпиталхэм я «щIыпIэ плъыжь» жыхуа-
Iэхэм, 120-рэ поликлиникэхэм къыщы зэ-
рагъэпэща «щIыпIэ удзыфэм» щыIэщ.

«Республикэм и волонтёрхэм я бжы-
гъэм къыхохъуэ. А зэщIэхъееныгъэм хэт-
хэр мы зэманым мин 30-м ноблагъэ, ми-
ниблым щIигъум зрагъэтхауэ псапащIэ 
Iуэхухэр зэпымыууэ ирагъэкIуэкI.

Пандемием ебэныным иджыпсту нэхъ 
щызэкъуэувами, волонтёрхэм я лэжьы-
гъэр унэтIыныгъэ куэдым хуэгъэпсащ. 
Шэч къытесхьэркъым ди республикэм 
щIыуэпсыр хъумэным, социальнэ Iэна-
тIэм а зэщIэхъееныгъэм зэрызыщиуб-
гъужынум, волонтёрхэм я дэIэпыкъуны-
гъэ дыхуэныкъуэнущ махуэшхуэхэм, щэн-
хабзэ, спорт Iуэхушхуэхэр къыщызэд-
гъэпэщкIи.

Апхуэдэу щытми, нобэ фэ зэфIэвгъэкI 
лэжьыгъэрщ нэхъыщхьэр - ар цIыху гъа-
щIэм, узыншагъэм, зэIузэпэщыгъэм 
ехьэ лIащи. Фи къару фемыблэжу фызэ-
рылажьэм щхьэкIэ пщIэшхуи фхуэфа-
щэщ, фэркIэ догушхуэ икIи ар гулъы-
тэншэу къигъанэркъым Урысей Федера-
цэм и Президентми», - къыхигъэщащ 
КIуэкIуэ Казбек.

«#Мывместе» Урысейпсо псапащIэ ак-
цэр къызэгъэпэщыным хуащIа хэлъ хьэ-
ныгъэшхуэм папщIэ» фэеплъ медалыр 
Къэбэрдей-Балъкъэрым щыщу езыхэм 
яфIэфIу а зэщIэхъееныгъэм хэта цIыхуи 
151-м къыхуагъэфэщащ. Волонтёрым и 
махуэр щагъэлъапIэкIэ, а медалхэр зы-
хуагъэфэщахэм щратыжынущ КъБР-м и 
муниципальнэ щIыналъэхэмрэ къалэ ок-
ругхэмрэ.

«Сынывохъуэхъу дамыгъэ лъапIэр 
къызэрыфхуагъэфэщамкIэ. Ар фи зэ-
фIэкIым хэвгъэхъуэным лъабжьэ хуры-
рехъу, IуэхуфIу нэхъыбэм фытезыгъэгуш-
хуэну щрырет. Фи Iуэху еплъыкIэм, фи 
жыджэрагъым, сыт хуэдэ гугъуехьми хэ-
кIыпIэ къызэрыхуэвгъуэтыфым куэдкIэ 
елъытащ ди республикэм къыпэщыт къа-
лэнхэр зэфIэгъэкIа зэрыхъунур, абы 
адэкIэ зэрызиужьынур. Фэ дзыхь къыва-
гъэз хъунущ. Ар фи IуэхущIафэхэмкIэ 
наIуэ къэфщIащ», - къыхигъэщащ КIуэ-
кIуэ Казбек икIи жиIащ Къэбэрдей-Балъ-
къэрым и унафэщIхэм адэкIи яхузэфIэкI 
къызэрамыгъэнэнур республикэм и во-
лонтёр зэщIэхъееныгъэм зиужьын пап-
щIэ.

КъБР-м и Iэтащхьэр зэIущIэм и кIэм 
республикэм и волонтёр псоми иджыри 
зэ ехъуэхъуащ къэблэгъа я махуэшхуэм-
кIэ, узыншагъэ быдэ яIэну, жыджэрагъ 
яхэлъыну, ехъулIэныгъэщIэхэр къахьыну 
зэригуапэр къыхигъэщащ.

КъБР-м и Iэтащхьэмрэ
Правительствэмрэ я пресс-IуэхущIапIэ.

Къэбэрдей-Балъкъэрым и Iэтащхьэр Езым фIэфIу жылагъуэ, 
бэм яфI зыхэлъ Iуэхухэм хэтым и дунейпсо махуэм и пэ 
къихуэу яIущIащ узыфэ зэрыцIалэм зыщиубгъу лъэхъэнэм 

цIыхухэм щIэгъэкъуэн яхуэхъуа волонтёрхэм

Бахъсэн  щIыналъэ

Хъыбар  гуапэ

Урысей  гвардие

ФIыщIэ

Гу  зылъытапхъэ

Ди  махуэгъэпс

Зыгъэхьэзырар
ЖЬЭКIЭМЫХЪУ Маринэщ.

Анэм  игу  пцIанэр  бын  псоми  я  зэхуэдэщ.
Лъэпкъ Iущыгъэ:

Дыгъэгъазэм и 5,
щэбэт

ЩIыгулъым и дунейпсо махуэщ
Езыхэм яфIэфIу жылагъуэ, бэм 

яфI зыхэлъ Iуэхухэм хэтхэм я ду-
нейпсо махуэщ

Экономикэ, социальнэ зыужьыны-
гъэм елэжь зэгухьэныгъэхэм я ду-
нейпсо махуэщ

Урысейм и Дзэ щIыхьым и махуэщ 
- 1941 гъэм советыдзэхэм Москва деж 
нэмыцэ зэрыпхъуакIуэхэр щра-
гъэкIуэтыжу хуежьащ.

1492 гъэм Колумб Христофор Гаити 
хытIыгур зэрыщыIэр къихутащ.

1936 гъэм СССР-м и етIуанэ Консти-
туцэр къащтащ. Ар тхыдэм хыхьащ 
«Сталиным и Конституцэ» цIэр иIэу.

1936 гъэм КъБАО-р КъБАССР 
 хъуащ.

1942 гъэм Къэбэрдей-Балъкъэрым 
и партизанхэр Лэскэн Езанэм щыIэ 
нэмыцэ быдапIэм теуащ, хэщIыны-
гъэшхуи иратащ.

1957 гъэм Ленинград деж псым 
щытрагъэхьащ «Ленин» мылкъутэ 
атом кхъухьыр.

2003 гъэм Кисловодск - Минераль-
ные Воды мафIэгум теракт ща-
лэжьащ. ЕтIуанэ вагоным къыща-
гъэуа лагъымым и зэран цIыху 231-м 
екIащ - 34-р абдежым щыхэкIуэдащ, 
уIэгъэ хьэлъэхэр ятелъу сыма-
джэщхэм яшахэм ящыщу цIыху 17 
иужькIэ лIащ. ЦIыхуи 180-м фэбжь 
зэхуэмыдэхэр хахат.

2009 гъэм Пермь къалэм гуауэшхуэ 
къыщыхъуащ - «Хромая лошадь» 
клубым мафIэ къыщIэнэри, абы 
цIыхуи 156-рэ хисхьащ. Апхуэдиз 
цIыху зыхэкIуэда мафIэс УФ-м зэи 
къыщыхъуакъым.

Урыс усакIуэ, дипломат Тютчев Фё-
дор къызэралъхурэ илъэс 217-рэ 
 ирокъу.

Америкэм щыщ кинорежиссёр, ду-
ней псом щыцIэрыIуэ мультфильм 
куэд дыдэ тезыха Дисней Уолт къызэ-
ралъхурэ илъэси 119-рэ ирокъу.

Дирижёр цIэрыIуэу щыта, СССР-м и 
цIыхубэ артисткэ Дударовэ Вероникэ 
къызэралъхурэ илъэси 104-рэ ирокъу.

Тхыдэ щIэныгъэхэм я доктор, 
 КъБКъУ-м и профессор, ЩIДАА-м и 
академик, УФ-ми КъБР-ми щIэны-
гъэхэмкIэ щIыхь зиIэ я лэжьакIуэ 
 Къумыкъу Тыгъуэн къызэралъхурэ 
илъэс 93-рэ ирокъу.

Физико-математикэ щIэныгъэхэм я 
доктор, КъБКъУ-м и профессор, 
 ЩIДАА-м и академик икIи и прези-
денту щыта, РАЕН-м и академик, 
 УФ-м,  КъБР-м, КъШР-м, АР-м щIэны-
гъэхэмкIэ щIыхь зиIэ я лэжьакIуэ 
Нэхущ Iэдэм къызэралъхурэ илъэс 
82-рэ ирокъу.

Урысей актрисэ, УФ-м и цIыхубэ ар-
тисткэ Руслановэ Нинэ и ныбжьыр 
илъэс 75-рэ ирокъу.

Испанием щыщ оперэ уэрэджыIа-
кIуэ цIэрыIуэ Каррерас Хосе и ныб-
жьыр илъэс 74-рэ ирокъу.

«Адыгэ псалъэ» газетым и редактор 
нэхъыщхьэм и къуэдзэ, КъБР-м щIыхь 
зиIэ и журналист Жыласэ Заурбэч и 
ныбжьыр илъэс 60 ирокъу.

Франджым щыщ уэрэджыIакIуэ 
цIэрыIуэ, актрисэ Каас Патрисие и 
ныбжьыр илъэс 54-рэ ирокъу.

УэрэджыIакIуэ, АР-м, КъБР-м, 
КъШР-м щIыхь зиIэ я артист Быщтэ 
Азэмэт и ныбжьыр илъэс 28-рэ 
 ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык уфауэ щыщытынущ, 
уэс къыщесынущ. Махуэм хуабэр 
 градуси 2, жэщым щIыIэр градуси              
2 - 1 щыхъунущ.

Дыгъэгъазэм и 6,
тхьэмахуэ

Пермь крайм и махуэщ
УФ-м и МВД-м наркотикхэм ехьэлIа 

щIэпхъаджагъэхэр зэхэгъэкIыныр 
зи нэIэ щIэтыну къудамэ къыщы-
щы зэрагъэпэща махуэщ (1991 гъэм)

Тыркумэным щагъэлъапIэ зэгъу-
нэгъуфIхэм я махуэр

Белоруссием щылажьэ юристым 
и махуэщ

Украинэм IэщэкIэ зэщIэузэда и 
 къарухэм я махуэщ

Финляндие Республикэм и щхьэ-
хуитыныгъэм и махуэщ. 1917 гъэм 
унафэ къащтащ ар Урысейм и уна-
фэм зэрыщIэмытыжым теухуауэ.

Испанием и конституцэм и махуэщ
1240 гъэм, къаувыхьауэ зэман кIыхь-

кIэ щыта нэужь, монгол-тэтэрыдзэхэр 
Киев къалэм дыхьащ.

1492 гъэм Колумб Христофор Гаити 
хытIыгур зэрыщыIэр къихутащ.

1741 гъэм Урысей къэралыгъуэм 
 зэ рыхьзэрий къыщыхъущ, дзэхэр и 
телъхьэ къищIри, пащтыхьыгъуэр 
иубыдащ Пётр Езанэм ипхъу Елиза-
ветэ.

1768 гъэм Британием и щIэнгъуазэм   
и япэ къыдэкIыгъуэр Шотландием и 
 къалащхьэ Эдинбург дунейм къы-
щытехьащ.

1774 гъэм цIыхухэм щIэныгъэ егъэ-
гъуэтын IэнатIэр дунейм щыяпэу 
къэралым и нэIэм щIигъэуващ Ав-
стрием.

1909 гъэм Саратов къалэм уни-
верситет къыщызэIуахащ.

Урыс усакIуэ, публицист Огарёв Ни-
колай къызэралъхурэ илъэс 207-рэ 
ирокъу. 

Гу дохутыр, хирург цIэрыIуэ, акаде-
мик, тхакIуэ Амосов Николай къызэ-
ралъхурэ илъэси 107-рэ ирокъу. 

Урысей кинорежиссёр, актёр, сце-

нарийхэр зытх, СССР-м и цIыхубэ ар-
тист Наумов Владимир и ныбжьыр 
илъэс 93-рэ ирокъу. 

Балъкъэр щIэныгъэлI, философие 
щIэныгъэхэм я доктор, ЩIДАА-м и 
академик, КъБР-мрэ Къалмыкъымрэ 
щIэныгъэмкIэ щIыхь зиIэ я лэжьакIуэ 
Эфендиев Сэлихь и ныбжьыр илъэс 
87-рэ ирокъу.

Совет фигурист цIэрыIуэ, СССР-м 
спортымкIэ щIыхь зиIэ и мастер, 1976 
гъэм Инсбрук (Австрие) щекIуэкIа ХII 
щIымахуэ Олимп Джэгухэм дыжьын 
медаль къыщызыхьа Миненков 
 Анд рей и ныбжьыр илъэс 66-рэ 
 ирокъу.

УФ-м щIыхь зиIэ и артист, Алтай 
крайм и губернатору щыта Евдоки-
мов Михаил къызэралъхурэ илъэс  
63-рэ ирокъу.

Урысей актёр цIэрыIуэ, «Кинотавр», 
«Ника» саугъэтхэр зыхуагъэфэща 
 Балуев Александр и ныбжьыр илъэс          
62-рэ ирокъу.

Урысей тележурналист, «Хэкум и 
 пащхьэм щиIэ фIыщIэм папщIэ» ор-
деным и етIуанэ нагъыщэм и меда-
лыр зыхуагъэфэща Агалаковэ Жан-
нэ и ныбжьыр илъэс 55-рэ ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык уфауэ щыщыты -
нущ, уэс къыщесынущ. ЩIыIэр ма-
хуэм градуси 3 - 4, жэщми апхуэдиз 
щыхъунущ.

Дыгъэгъазэм и 7,
блыщхьэ

ЦIыхухэр къызэрырашэкI авиа-
цэм и дунейпсо махуэщ. 1944 гъэм 
дыгъэгъазэм и 7-м Чикагэ (США) Iэ 
щытрадзащ цIыхухэр къызэрыра -
шэкI кхъухьлъатэхэм я лэжьэкIэр 
зыубзыху конвенцэм.

Урысейм и Дзэ-Хьэрш Къарухэм я 
инженер-авиацэ къулыкъум и лэ-
жьакIуэхэм я махуэщ

Къэрал Эрмитажыр къыщызэра-
гъэпэща махуэщ. 1764 гъэм Урысейм 
и пащтыхь гуащэ Екатеринэ ЕтIуанэм 
Бельгием, Голландием щыщ сурэ-
тыщI зыбжанэм я IэдакъэщIэкIхэр 
 къищэхуащ. Аращ дуней псом 
щыцIэрыIуэ, УФ-м и лъэпкъхэм я 
 щэнхабзэ хъугъуэфIыгъуэ нэхъыщ-
хьэхэм хабжэ музейм лъабжьэ хуэ-
хъуар.

Украинэм щIыпIэ унафэр зегъэ-
кIуэнымкIэ и органхэм я махуэщ

Армением щIыр щыщыхъеям хэ-
кIуэдахэм я фэеплъ махуэщ. 1988 
гъэм дыгъэгъазэм и 7 пщэдджы-
жьым щIыр баллибгъу и лъэщагъыу 
щыхъеящ Армением и ищхъэрэ 
 щIыналъэм. А къэхъукъащIэ шына-
гъуэм хэкIуэдащ цIыху мин 25-м 
 щIигъу, мин 19-м нэблагъэ ныкъуэ-
дыкъуэ хъуащ, псэупIэншэу къэнауэ 
щытащ мин 530-рэ. ЩIым щыщ хъуат 
Спитак къалэмрэ къуажэ 58-рэ, жылэ 
300-м щIигъум зэранышхуэ хуэхъуат 
щIыхъейр. 

1725 гъэм Петербург щызэхэтащ 
Урысейм щIэныгъэхэмкIэ и академи-
ем и япэ зэхыхьэр.

1732 гъэм инджылыз актёр Рич 
Джон къызэригъэпэщащ Лондон и 
Пащтыхь театрыр. Абы фIащащ 
здэщыт Ковент-Гарден утыкум и цIэр.

1877 гъэм США-м щыщ къэхута -
кIуэ, хьэрычэтыщIэ Эдисон Томас 
 къигупсыса граммофоным и зэ-
фIэкIыр игъэлъэгъуащ.

1934 гъэм Киров, Омск, Оренбург 
областхэмрэ Красноярск краймрэ 
къызэрагъэпэщащ.

1941 гъэм Япониер США-м и дзэ-
тенджыз флотым и базэ нэхъыщ-
хьэхэм я хэщIапIэ Пёрл-Харбор                      
кхъухь тедзапIэм уащхъуэдэмыщ-
хъуэу  теуащ. Абы кхъухьрэ кхъухьлъа-
тэу,  нэгъуэщI техникэу куэд дыдэ 
щызэт ракъутат, америкэ сэлэт мини 
3,5-рэ хэкIуэдат. США-м а зэманым 
иIа хы Хуэм флотым и нэхъыбапIэр 
абдежым щыщыфIэкIуэдауэ къа-
лъытэ.

1958 гъэм РСФСР-м и тхакIуэхэм я 
япэ съездыр къызэIуахащ.

1976 гъэм Тулэ «Къалэ-ЛIыхъужь» 
цIэр фIащащ.

1994 гъэм Осетие Ищхъэрэ - Алание 
Республикэм и Конституцэр къащ-
тащ.

Парт, къэрал къулыкъущIэу,  СССР-м 
щэнхабзэмкIэ и министру щыта 
 Фурцевэ Екатеринэ къызэралъхурэ 
илъэси 110-рэ ирокъу.

Совет кхъухьлъатэзехуэ Будановэ 
Екатеринэ къызэралъхурэ илъэси 
104-рэ ирокъу. Хахуагъэ къигъэлъа-
гъуэу Хэку зауэшхуэм хэтащ ар, 
нэмыцэхэм я кхъухьлъатэ 11 къриуды-
хащ. 1943 гъэм бадзэуэгъуэм и 19-м 
Екатеринэ уэгум къыщебгъэрыкIуащ 
нэмыцэ кхъухьлъатищ. Зы истреби-
телыр къриудыхын хузэфIэкIами, 
езым и кхъухьлъатэми уэгум зыщиIи-
гъыфакъым, къехуэхри Екатерини 
хэкIуэдащ. УФ-м и Президентым и 
УказкIэ 1993 гъэм и жэпуэгъуэм Бу-
дановэ Екатеринэ Урысейм и ЛIы-
хъужь цIэр фIащауэ щытащ.

Совет актёр цIэрыIуэ, РСФСР-м и 
цIыхубэ артист, СССР-м и Къэрал сау-
гъэтыр зрата Вельяминов Пётр 
къызэралъхурэ илъэс 94-рэ ирокъу.

Урысей музыкант, уэрэджыIакIуэ, 
актёр, УФ-м щIыхь зиIэ и артист Маза-
ев Сергей и ныбжьыр илъэс 61-рэ 
ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык уфауэ щыщытынущ, 
пIалъэ-пIалъэкIэрэ уэс къыщесынущ. 
Махуэм хуабэр 1 градус, жэщым 
щIыIэр градуси 3 - 2 щыхъунущ.

Налшык къалэ дэт кхъухьлъатэ 
 телъэтыкIыпIэм къуалэбзухэм 
 къахь шынагъуэм пэIэщIэ зыхуэ-
щIыным, абыхэм уэгур щыхъу-
мэным я IуэхукIэ къэралым щы-
зекIуэ хабзэхэр зэрагъэзащIа 
 щIы кIэр зэхэзыгъэкI къэп щытэ-
ныгъэ хэр иджыблагъэ ЦIыхухэр 
къы зэ рырашэкIым кIэлъыплъ про-
куратурэм иригъэкIуэкIащ.

ПРОКУРАТУРЭМ къызэрыщIигъэ-
щамкIэ, къалэм дэт кхъухьлъатэ 

телъэтыкIыпIэм и оператор нэхъыщ-
хьэу щыт «Аэрокомплекс» зэгухьэ-
ныгъэм и лэжьакIуэхэм къэрал хаб-
зэм къигъэув мардэхэр нэсу ягъэза-
щIэркъым. Кхъухьлъатэ зыIэтыпIэ-
къэтIысыпIэр зэрыт Iэгъуэблагъэм и 
уэгум къуалэбзухэр зэрыщызелъатэ, 
зэрыщызэхуэс, псэупIэ зэрыщащI 
щIыкIэхэр зэхэзыгъэкI IуэхущIапIэ -
хэр, Iуэхум хэзыщIыкI IэщIагъэлIхэр 
кърамышалIэу, езыхэм уней къэп щы-
тэныгъэхэр иригъэкIуэкIащ.

«Урысей Федерацэм и кIуэцIкIэ 
цIыхухэр уэгум къыщешэкIыным зэ-
ры зыхуагъэхьэзырымрэ ахэр къызэ-
рырашэкI щIыкIэмрэ теухуауэ» щыIэ 
къэрал хабзэмрэ «Уэгур къуалэбзу -

хэм зэрыщахъумэ щIыкIэхэр» чэн-
джэщхэм къагъэув мардэхэмрэ 
 аэропортым и лэжьакIуэхэр иримы-
гъуазэу къыщIэкIащ. IуэхущIапIэм 
 паубыдахэм ящыщщ IэщIагъэлIхэм, 
кхъухьлъатэ телъэтыкIыпIэм и Iэгъуэ-
благъэм щыIэ щытыкIэ пэжыр къэ-
зыхутэфыну IуэхущIапIэхэм я къа-
лэныр я пщэ зэрыдалъхьэжар. Ап-
хуэдэу прокуратурэм IэнатIэм и лэ-
жьакIуэхэм гу лъаригъэтащ къэрал 
хабзэм ебэкъуэным цIыхухэр уэгум 
къыщешэкIынымкIэ щыIэ шына-
гъуэншагъэр къызэпиудынкIэ зэры-
хъунуми.

КъыщIэща ныкъусаныгъэхэр гъэ-
зэкIуэжыным хуэгъэзауэ прокура-
турэм Налшык къалэ хейщIапIэм 
тхылъ щIилъхьащ, аэропортым хаб-
зэр иригъэгъэзэщIэну пигъэуву, Iуэху-
щIапIэр зэрыт Iэгъуэблагъэм и уэгум 
шынагъуэншагъэр къыщы щызэ ра-
гъэ пэщкIэ, IэщIагъэлIхэр хэмыту къэ-
хутэныгъэхэр ирыримыгъэкIуэкIыну.

КъыщIэща Iуэху зэхэмыбзхэр зэ-
рагъэзэкIуэжыр ЦIыхухэр къызэры-
рашэкI щIыкIэм кIэлъыплъ прокура-
турэм и нэIэ щIэтщ.

ШУРДЫМ Динэ.

Урысейм и экономикэм, цIыхухэм 
я псэукIэм, щIэныгъэ-технологие 
зыужьыныгъэм хуэлажьэ лъэпкъ 
проект пщыкIутI илъэс зыбжанэ 
 хъуауэ ди къэралым щолажьэ. 
 ЗэхъуэкIыныгъэфIхэр къыщыхъур 
къалэшхуэхэм я закъуэкъым, ахэр 
ялъоIэс щIыпIэ псоми, Бахъсэн 
щIыналъэри абыхэм яхэту. 

-ЛЪЭПКЪ проектхэр зэфIэха зэ-
рыхъум елъытауэ Урысей Фе-

дерацэ псом зеужь, - къыхигъэщащ 
Бахъсэн щIыналъэм и ветеранхэм я 
советым и тхьэмадэ БжыкIший Рус-
лан. - Ахэр гъэзэщIэным ди щIына-
лъэр яужь щихьар 2018 гъэращ. ПIа-
лъэ кIэщIым къриубыдэу ди жыла -
гъуэ пщыкIущми фIы и лъэныкъуэкIэ 
захъуэжащ. Гъуэгухэр, спорт IуэхущIа-
пIэхэр, паркхэр, сабий джэгупIэхэр 
яухуэ, фэтэр куэду зэхэт унэхэм я 

пщIантIэхэмрэ уэрамхэмрэ зыхуей 
 хуагъазэ. Школхэмрэ сабий садхэмрэ 
къыщызэIуах я гъэсэнхэм щадэла-
жьэ, абыхэм я къэухьым зыщра-
гъэужь технологие центрыщIэхэр. 
Илъэс куэд щIауэ щыт ЩэнхабзэмкIэ 
унэхэр къыпхуэмыцIыхужыным хуэ-
дэу къагъэщIэрэщIэж, ныбжьыщIэ-
хэми балигъхэми я зэш тегъэупIэ 
 хъууэ. Пэж дыдэу, иужьрей илъэс 
 30-м къриубыдэу кърахьэжьа къэрал 
Iуэху нэхъ ин дыдэхэм лъэпкъ проект-
хэр ящыщ хъуащ.

Ди къэралым и сыт хуэдэ IэнатIэ ми 
ехьэлIауэ лэжьыгъэшхуэ йокIуэкI. 
Эко номикэм и зыужьыныгъэм, Уры-
сейм щыпсэухэм гъащIэ дахэ яIэным 
я шэсыпIэщ а Iуэхухэр.

ЧЫЛАР Аринэ,
Бахъсэн район администрацэм

и пресс-IуэхущIапIэм и унафэщI. 

КъБР-м ЩэнхабзэмкIэ и министерствэм, «КъБР-Медиа» къэрал кIэзонэ 
IуэхущIапIэм, КъБР-м и Журналистхэм я зэгухьэныгъэм, «Кабардино-Бал-
карская правда», «Адыгэ псалъэ», «Заман», «Советская молодежь», «Го-
рянка» газетхэм, «Литературная Кабардино-Балкария», «Iуащхьэмахуэ», 
«Минги Тау», «Солнышко», «Нур», «Нюр» журналхэм, «Къэбэрдей-Балъ-
къэр» ВТК-м, «Эльбрус» тхылъ тедзапIэм, «Къэбэрдей-Балъкъэр» рес-
публикэ хъыбарегъащIэ агентствэм я лэжьакIуэхэр Шаваев Хьэсэн 
Исмэхьил и къуэм хуогузавэ абы и шыпхъу Махиевэ (Шаваевэ) Хьэлимэт 
Исмэхьил и пхъур дунейм зэрехыжам къыхэкIыу.

Дыгъэгъазэм и 3-м ди къуэш 
 республикэм, Къэрэшей-Шэрджэ-
сым, хъыбар гуауэ къикIащ. Дунейм 
ехыжащ адыгэ лъэпкъым и япэ 
бзылъхугъэ еджагъэшхуэ, филоло-
гие щIэныгъэхэм я доктор, профес-
сор, ЩIДАА-м и вице-президент, 
 КъБР-м, КъШР-м, АР-м щIэныгъэм-
кIэ щIыхь зиIэ я лэжьакIуэ Бэчыжь 
Лейлэ. Лъэпкъми, хэкуми, литера-
турэми ягъуэта хэщIыныгъэр икъу-
кIэ инщ, хьэлъэщ. 

ШЭРДЖЭС литературэм и тхы-
дэдж, критик цIэрыIуэ, Къанду-

рым и цIэр зезыхьэ дунейпсо сау-
гъэтым и лауреат Бэчыжь Лейлэ Iэ-
бубэчыр и пхъур Хьэбэз районым 
хыхьэ ПсэукIэ Дахэ къуажэм 1929 
гъэм накъыгъэм и 29-м къыщалъ-
хуащ.

КъШР-м и къалащхьэ Черкесск дэт 
лъэпкъ еджапIэ-интернатыр дыщэ 
медалкIэ къиуха иужь, адыгэ пща -
щэр Ленинград дэт къэрал универ-
ситетым филологиемкIэ и факульте-
тым щеджащ. Абы щIэныгъэ нэ-
хъыщхьэ щызригъэгъуэту къызэ-
ригъэзэжрэ Къэрэшей-Шэрджэс 
щIэ ны гъэ-къэхутакIуэ институтым 
щылэжьащ. Ар 1983 гъэм къыщыщIэ-
дзауэ КъШКъУ-м литературэмкIэ и 
кафедрэм и профессорт, КъШР-м и 
ТхакIуэхэм я зэгухьэныгъэм и Iэта-
щхьэт. 

Бэчыжь Лейлэ адыгэ зэрыс щIына-
лъищми нэгъуэщI къэралхэм щып - 
сэу ди лъэпкъэгъухэми фIыуэ къа-
цIыхурт. Абы и щхьэусыгъуэр адыгэ 
IуэрыIуатэмрэ литературэмрэ джы-
нымкIэ, ди лъэпкъ усакIуэхэмрэ тха-
кIуэхэмрэ я IэдакъэщIэкI тхыгъэхэр 
зэпкърыхынымкIэ, литературэм зе-
зытыну зи гугъэ щIэблэщIэр гъуэгу 
 захуэ тегъэувэнымкIэ а бзылъхугъэм 
куэд дыдэ зэрилэжьарщ. 

Бэчыжьым и Iэдакъэм къыщIэкIыу 
япэ дыдэу дунейм къытехьауэ щытар 
«Шэрджэс литературэм и тхыдэм и 
напэкIуэцIхэр» зыфIища тхыгъэращ. 
Ауэ ар тхылъ щхьэхуэу къыдэкIыным 

ЗэрамыщIэхэ Джульеттэ, Ролеттэ (Жанеттэ), ФатIимэ сымэ КъБР-м 
 УзыншагъэмкIэ и министерствэм и Диагностикэ центрым и реанимацэ 
 къу дамэм и лэжьакIуэхэм фIыщIэ хуащI я къалэным жэуаплыныгъэ яхэ -
лъу зэрыбгъэдэтым папщIэ.

ипэкIэ, Лейлэ къыщигъэсэбэпауэ щы-
тащ адыгэ литературэмрэ гъуаз-
джэмрэ я махуэхэу 1957 гъэм Москва 
къалэм щекIуэкIам щищIа докла -
дым. Университетыр къэзыухагъащIэ 
бзылъхугъэ ныбжьыщIэм ди литера-
турэм теухуауэ абдеж къыщипсэ -
лъам къыхэща щIэныгъэр, акъылыр, 
зэчийр гъэщIэгъуэн ящыхъуауэ щы-
тащ урыс тхакIуэ цIэрыIуэхэу Михал-
ков Сергей, Ахматовэ Аннэ, Сартаков 
Сергей, Андроников Ираклий, КIыщо-
къуэ Алим, КIэрашэ Тембот сымэ.

Абы щегъэжьауэ Бэчыжь Лейлэ 
щIэныгъэм щыхиша лъагъуэр еджа-
гъэшхуэм и гъуэгу бгъуфIэ хъуащ. 
Иужьрей илъэс 60-м къриубыдэу ди 
литературэм и тхыдэмрэ адыгэ, аба-
зэ, нэгъуей, къэрэшей тхакIуэхэм я 
 IэдакъэщIэкI тхыгъэхэмрэ ятеухуауэ 
лэжьыгъэшхуэ куэд итхащ икIи къы-
дигъэкIащ Лейлэ.

Абыхэм ящыщщ «Шэрджэс усакIуэ 
Гъуэщокъуэ Хъусин» (1962), «Шэр-
джэс совет литературэр» (1964), 
«Адыгэ литературэм и прозэ жанр -
хэм я зыужьыкIэмрэ ахэр зытет 
лъэпкъ дахэгъэпс хабзэхэмрэ» (1972), 
«ЛIыхъужь эпосым къыщыщIэдзауэ 
романым нэс» (1974), «Псалъэм и жэ-
уаплыгъэр» (1978), нэгъуэщIхэри. Бэ-
чыжьыр ящыщщ 80 гъэхэм Москва 
къыщыдэкIауэ щыта «Совет лъэп-
къыбэ литературэм и тхыдэр» (то-
митху хъууэ), «Совет романыр» 
тхылъхэр зытха еджагъэшхуэхэм.

Бэчыжь Лейлэ и гуащIэшхуэ хэлъщ 
Кавказ зауэжьым и зэранкIэ къэрал 
щэ ныкъуэм щIигъум щикъухьа хъуа 
ди лъэпкъэгъухэм къахэкIа тхакIуэ-
хэм, усакIуэ цIэрыIуэхэм я творчест-
вэр хэкужьым щыпсэухэм ягъэ цIы-
хуным хуэгъэзауэ ди щIэныгъэлIхэм 
ирагъэкIуэкI лэжьыгъэ иным. 

Апхуэдэу хэхэсу псэу адыгэхэм 
 ятеухуащ Лейлэ жэрдэмщIакIуэ зы-
хуэхъуу 1991 гъэм и жэпуэгъуэ мазэм 
Черкесск къалэм щрагъэкIуэкIауэ 
щыта «Кавказ лъэпкъхэм хамэщIхэм 
щаIэ щэнхабзэр» щIэныгъэ конфе-
ренцыр. Апхуэдэ зэхуэс бжыгъэу 
Бэчыжьыр псэуху зыхэлэжьыхьар ма-
щIэкъым. 

Бэчыжь Лейлэ къаруушхуэ тригъэ-
кIуэдащ адыгэ IуэрыIуатэр зэ хуэ-
хьэсыжауэ къыдэгъэкIыным. Ап хуэдэ 
лэжьыгъэм и мызакъуэу, Лейлэ жы-
джэру хэтащ адыгэхэм ятеухуауэ 
 кърахьэжьэ сыт хуэдэ Iуэхуми. Шэр-
джэс бзылъхугъэм хузэфIэкIащ ди 
лъэпкъ литературэм и мызакъуэу, 
 нэгъуэщI лъэпкъхэм я литературэми 
теухуа лэжьыгъэ гъэщIэгъуэныщэу 
300-м щIигъу итхын. ИригъэкIуэкIа 
къэхутэныгъэ лэжьыгъэхэм нэмыщI, 
Лейлэ егъэджакIуэ Iущт, ущиякIуэ 
инт, филологие щIэныгъэмкIэ канди-
дат, доктор лэжьыгъэхэр зыгъэхьэзыр 
щIэныгъэлI куэдым я унафэщIу щы-
тащ ар. И гъащIэр иухыхуи защIигъэ-
къуащ чэнджэщ хуэныкъуэхэм. 

«Лъэпкъхэм я Зэныбжьэгъугъэ» ор-
деныр, «Хэкум и пащхьэ щиIэ фIы-
щIэхэм папщIэ» орденым и медалым 
и етIуанэ нагъыщэр, медаль куэд зы-
хуагъэфэща адыгэ бзылъхугъэ 
 еджагъэшхуэм и фэеплъыр зэи тщы-
гъупщэнукъым, лъэпкъым иджыри 
куэдрэ къигъэсэбэпынущ абы и Iэда-
къэщIэкI купщIафIэхэр. 

ЩIэныгъэхэмкIэ Дунейпсо Адыгэ Академием и президент 
Къанокъуэ Арсен, вице-президентхэу ЛIэужь Iэдэм, 
ХьэфIыцIэ Мухьэмэд, Щхьэгъэпсо Сэфарбий, академикхэу 
МэшбащIэ Исхьэкъ, Щоджэн Iэсхьэд, БакIуу Хъанджэрий, 
Сэхъурокъуэ Хьэутий, Бырсыр Батырбий, Мамий Руслан, 
 Уэхъутэ Александр, ХьэкIуащэ Андрей, Дзэмыхь Къасболэт, 
Бгъэжьнокъуэ Барэсбий, Къандур Мухьэдин, Бэлагъы 
 Любэ, Чурей Алий, член-корреспондентхэу Чурей Дыжьын, 
Хъуэткъуэ Самир, Иуан Зэуал, Уэз ФатIимэ.

ЩэкIуэгъуэм и 30-м Президентым 
и грантхэм я фондыр я щIэгъэкъуэ-
ну, Кавказ Ищхъэрэм и Ислъам ин-
ститутым къыщызэIуахащ КъБР-м   
и Муслъымэн щэнхабзэм и музей. 

«МУСЛЪЫМЭН диныр ди рес-
публикэм X-XI лIэщIыгъуэхэм 

къэсащ, - зи гугъу тщIы Музейр къы-
щызэIуахым жиIащ КъБР-м и Дин 
IуэхущIапIэм и унафэщIым и къуэдзэ 
Сыжажэ Алим. - Абы къыхэкIыу, 
 щIыналъэм ис муслъымэнхэм диным 
епха щIэинышхуэ яхъумэ. Апхуэдэу 
къэплъытэ хъунущ ислъамым епха 
ухуэныгъэхэр, мэжджытхэр, дин 
 хуэ Iу хуэщIэ хьэпшыпхэр, илъэс щэ 
бжыгъэхэр зыщIэкIа тхылъ лъапIэхэр, 
къи нэмыщIхэр. Абыхэм мыхьэнэшхуэ 

яIэщ Къэбэрдей-Балъкъэрым ис 
лъэпкъ хэм я щIэблэм я тхыдэр ящIэ-
жу къыдэкIуэтеин папщIэ. Ди му-
радыр ахэр зэхуэтхьэсыжын къудей-
ракъым, атIэ, бжыгъэр зи тегъэщIа -
пIэ IэмэпсымэхэмкIэ къэбгъэщхьэпэ 
 хъун хуэдэу, щытыкIэщIэм идгъэу-
вэнырщ. НэгъуэщIу жыпIэмэ, иджы-
рей Iэмэпсымэхэр къэдгъэсэбэпу,              
ди муслъымэн щIэиныр къыкIэлъы-
кIуэ лъэхъэнэм яфIэдмыгъэкIуэды-
нырщ». 

КъБР-м и Дин IуэхущIапIэм рес-
публикэм ис цIыхубэм захуегъазэ я 
нэхъыжьхэм къащIэнауэ ислъам ди-
ным ехьэлIа пасэрей тхылъхэр е нэ-
гъуэщI хьэпшыпхэр яIэмэ, Музейм 
ирахьэлIэну. 

ЧЭРИМ Марианнэ.

Зыужьыныгъэм  и  шэсыпIэ
БЭЧЫЖЬ Лейлэ

Iэбубэчыр и пхъур

Шынагъуэр  къэмыгъэхъуным
хуэгъэзауэ

Кавказ Ищхъэрэм щылажьэ 
СОБР-м и къудамэмрэ Урысей 
 гвардием и Управленэу КъБР-м 
щыIэмрэ я лэжьакIуэхэм дзэм хэ-
тахэр, хабзэхъумэ IэнатIэ зезыхьа-
хэр, унафэщI къулыкъу бгъэдэта-
хэр, цIыхубэ зэгухьэныгъэхэм я 
лIыкIуэхэр я гъусэу, Зи цIэр ямыщIэ 
сэлэтым и махуэр щагъэлъапIэ зэ-
хуэсым хэтащ. 

УРЫСЕЙ гвардием къулыкъу щы-
зыщIэхэр Налшык зи цIэр ямыщIэ 

сэлэтым и щIыхькIэ дэт фэеплъым 
деж щызэхэтащ, Хэку зауэшхуэм хэ-
кIуэдахэр ягу къагъэкIыжу. Щыму зы 
дакъикъэкIэ щыта нэужь, абыхэм удз 
гъэгъахэр тралъхьащ «Мыу жьы хы-

жын мафIэ» мемориалым. 
«Зи цIэр ямыщIэ цIыхуу мелуани-

тхум щIигъу къинащ а зауэ шына-
гъуэм и губгъуэм. Зы махуэ къэмы -
нэу къэралым щокIуэкI ахэр къа-
гъуэтыжу, я цIэхэр къащIэу, зыхуей 
хуэзауэ зэрыщIалъхьэжыным хуэ-
гъэпса лэжьыгъэхэр. Нобэ я цIэхэр 
дымыщIэу щытми, абыхэм зэрахьа 
лIыгъэр мыкIуэдыжынщ», - жиIащ зи 
цIэр ямыщIэ сэлэтым теухуа зэхуэ-
сым къыщыпсэлъа, Кавказ Ищхъэ-
рэм щыIэ СОБР-м и къудамэм и 
лэжьакIуэ, полицэм и майор Ш. Ас-
лъэн. 

Урысей гвардием и Управленэу  
КъБР-м щыIэм и пресс-IуэхущIапIэ.

Зи цIэр ямыщIэ сэлэтым и
фэеплъым удз гъэгъахэр тралъхьэ

ЩIыгулъым и дунейпсо махуэр 
мы гъэм илъэс ебланэ хъуауэ 
къэрал зыбжанэм щрагъэкIуэкI. Ар 
щагъэлъапIэхэм ящыщщ Урысей 
Федерацэр, Украинэр, Беларусыр. 

ДИ ПЛАНЕТЭМ, щIэзыхъумэ щIы-
гур имыIатэмэ, цIыхухэри, хьэкIэ-

кхъуэкIэхэри, къуалэбзухэри, гъудэ-
бадзэхэри щыпсэуфыныр фIэщщIы-
гъуейт. Сыти жыIи, къэкIыгъэхэм 
зыщIаф псыIагъэр зыхалъхьэ пкъы-
гъуэхэр зыхъумэр аращ, щIыгум 
 къытекIырщ мэкъумэшыщIэхэр зы-
щыгугъри Iэщ зыгъэхъухэм гугъапIэу 
яIэри.

 И къежьэкIэм теухуауэ

Илъэс 18 ипэкIэ, 2002 гъэм, ЩIыгу-
лъым и зэхэлъыкIэр къэпщытэным -
кIэ къэрал зэхуаку зэгухьэныгъэм ди 
планетэм цIыхуцIэ зиIэу тесыр къыху-
риджащ зэпэщу дыпсэунымкIэ зи 
мыхьэнэр ин дыдэ, дунейпсо фIы-
гъуэхэм ящыщ зыуэ къалъытэ щIыгу-
лъым дяпэкIэ нэхъ дыхуэсакъын 
зэрыхуейм ехьэлIауэ. 2013 гъэм а жэр-
дэмыр къыдищтащ ООН-м деж 
 ЕрыскъыхэкIхэмрэ мэкъумэш Iуэху-
хэмкIэ щыIэ IуэхущIапIэм икIи а къы-
зэгъэпэщыныгъэ иным и Ассамблее 
Нэхъыщхьэм и зэхуэсу абдеж дыдэм 
щекIуэкIам дыгъэгъазэм и 5-р ЩIыгу-

лъым и дунейпсо махуэу щагъэуващ.

Гу лъытапхъэщ 

- Дызэрыщыгъуазэщи, ди планетэм 
и Iыхьэ щанэр щIыгурэ къуршхэмкIэ 
щIэхъумащ. Адрейр, зэрытщIэщи, 
псыщ. ИтIани, щIэныгъэлIхэм къы зэ-
рабжамкIэ, псым хэсхэм елъытауэ, 
щIыгур къэзыгъэсэбэпхэр, псори зэ-
хэту, хуэдэ 700-кIэ нэхъ хьэлъэщ, я 
лIэужьыгъуэкIи я бжыгъэр куэдкIэ 
 нэхъыбэщ.

- И щIыгум щыщу мэкъумэш лэ-
жьыгъэхэр хуиту щебгъэкIуэкI хъуну 
ди планетэм иIэр и процент 11-рщ. Ад-
рейхэр пшахъуалъэщ, къуршылъэ-
бгылъэщ е мэзхэм щIахъумащ.

- Телъыджэщ, ауэ ЩIы Хъурейм 
 гъудэ-бадзэу щыIэм я процент 95-м я 
гъащIэр, къыгуэхыпIэ имыIэу, щIыгу-
лъырщ зэпхар. 

- Ди къэралым доктор степеныр 
щIэныгъэлIхэм щратынымкIэ япэ 
дыдэу жэрдэм къыхэзылъхьауэ щы-
тар щIыгулъ щIыпIэхэмрэ абыхэм я 
зэхэлъыкIэр джынымкIэ еджагъэ-
шхуэ Докучаев Василийщ. Ар къыщы-
хъуар 1883 гъэм дыгъэгъазэм и 5-рщ. 
Абы, ООО-м и Ассамблее Нэхъыщ-
хьэм и унафэкIэ, ЩIыгулъым и ма-
хуэр щIытрагъэхуари аращ.

КЪУМАХУЭ Аслъэн.

Iэмал  зимыIэу  дызэпха

